
ANNOTATSIYA 
Mazkur maqolada etnomadaniy migratsion jarayonlarning sotsiomadaniy xususiyatlari, 

ularning jamiyat ijtimoiy-madaniy hayotiga ta’siri hamda migratsiya sharoitida etnik va madaniy 
identifikatsiyaning o‘zgarish jarayonlari tahlil qilinadi. Etnomadaniy migratsiyaning asosiy omillari, 
migrantlarning yangi ijtimoiy muhitga moslashuvi, integratsiyasi va madaniy aloqalarning 
shakllanishi masalalariga alohida e’tibor qaratiladi. Shuningdek, migratsiya jarayonlarida til, urf-
odat, an’analar, qadriyatlar va madaniy merosning saqlanishi hamda transformatsiyasi yoritiladi. 
Tadqiqotda etnomadaniy xilma-xillikning jamiyatdagi ijtimoiy munosabatlarga ta’siri, diasporalar va 
transmilliy ijtimoiy-madaniy aloqalarning rivojlanish xususiyatlari ko‘rib chiqiladi. Etnomadaniy 
migratsiya jarayonlarini kompleks o‘rganish turli madaniyat vakillari o‘rtasidagi o‘zaro hamkorlik, 
ijtimoiy integratsiya va madaniy bag‘rikenglikni rivojlantirishning muhim sharti sifatida asoslanadi. 
Mazkur maqolada turli madaniyat chegaralari va chorrahalarida etnomadaniy o‘xshashliklar 
diffuziyasi va gibridlashuvi, xorijiy migrantlarning yangi jamiyat stereotiplariga ko‘nikish 
mexanizmlari hamda milliy-madaniy qadriyatlar integratsiyalashuvi va migrant modulining 
etnomadaniy transformatsiyasi tahlil qilingan. 

Kalit so‘zlar: akkulturatsiya modeli, etnomadaniy transformatsiya, dezintegrativ omil, 
kaskada holati, adaptatsiya potensiali, migrantofobiya hodisasi, migrant moduli, etnomadaniy 
tolerantlik. 

СОЦИОКУЛЬТУРНЫЕ ОСОБЕННОСТИ ЭТНОКУЛЬТУРНЫХ 
МИГРАЦИОННЫХ ПРОЦЕССОВ 

 
АННОТАЦИЯ 

В статье анализируются социокультурные особенности этнокультурных миграционных 
процессов, их влияние на социально-культурную жизнь общества, а также процессы 
изменения этнической и культурной идентичности в условиях миграции. Особое внимание 
уделяется основным факторам этнокультурной миграции, адаптации и интеграции мигрантов 
в новую социальную среду, а также формированию межкультурных связей. Рассматриваются 
вопросы сохранения и трансформации языка, обычаев, традиций, ценностей и культурного 
наследия в условиях миграционных процессов. Кроме того, исследуются влияние 

этнокультурного разнообразия на социальные отношения, особенности формирования 
диаспор и развития транснациональных социокультурных связей. Комплексное изучение 
этнокультурных миграционных процессов рассматривается как важное условие развития 
взаимодействия между представителями различных культур, социальной интеграции и 
культурной толерантности. В статье анализируются диффузия и гибридизация 
этнокультурных сходств на границах и пересечениях разных культур, механизмы адаптации 
иностранных мигрантов к новым социальным стереотипам, интеграция национально-
культурных ценностей, этнокультурная трансформация мигрантского модуля. 

ABSTRACT 
This article analyzes the sociocultural characteristics of ethnocultural migration processes, 

their impact on the socio-cultural life of society, and the transformation of ethnic and cultural 
identities under conditions of migration. Particular attention is paid to the main factors of 
ethnocultural migration, the adaptation and integration of migrants into a new social environment, 
and the formation of intercultural relations. The study also examines the preservation and 
transformation of language, customs, traditions, values, and cultural heritage in the context of 
migration processes. In addition, the article explores the impact of ethnocultural diversity on social 
relations, the development of diasporas, and the formation of transnational sociocultural ties. A 
comprehensive study of ethnocultural migration processes is considered an important condition for 
promoting interaction between representatives of different cultures, social integration, and cultural 
tolerance. The article analyzes the diffusion and hybridization of ethnocultural similarities at the 
borders and intersections of different cultures, the mechanisms of adaptation of foreign migrants to 
new social stereotypes, the integration of national and cultural values, and the ethnocultural 
transformation of the migrant module. 

Keywords: acculturation model, ethnocultural transformation, disintegrative factor, cascade 
status, adaptation potential, phenomenon of migrantophobia, migrant module, ethnocultural 
tolerance. 

 
KIRISH 
XXI asrda jahon hamjamiyati tomonidan xalqaro (tashqi) migratsiya ijtimoiy hayotning 

barcha jabhlariga ta’sir ko‘rsatadigan global hodisa sifatida tan olindi. Xususan, tashqi migratsiya har 
qanday davlatning xavfsizligi, iqtisodiy holati, moliyaviy ahvoli va demografik vaziyatiga, 
shuningdek, tan olingan umuminsoniy qadriyatlari va xatti-harakat etiket qoidalariga to‘g‘ridan-
to‘g‘ri ta’sir ko‘rsatishi e’tirof etildi. Ichki migratsiya esa hududlarning demografik xususiyatlari, 
mavjud infratuzilma va dinamik rivojlanish imkoniyatlariga ta’sir ko‘rsatadi. 

Xalqaro migratsiya jarayonlari, migrantlar va ularni qabul qiluvchi mamlakatlar uchun, jiddiy 
sotsial muammolar “kaskadini” vujudga keltirmoqda. Xususan, turli davlatlaridan kelayotgan 
migrantlar hamda tubjoy aholining, ularga begona madaniyat va qadriyatlarga “ko‘nikish effektini” 
shakllantirish, mehnat muhojirlarning ushbu mamlakatlarda munosib ish topishi, milliy-tarixiy 
sivilizatsiyalari natijalarini saqlab qolishga imkoniyatlar yaratilishi, davlatlar barqaror taraqqiyoti va 
xavfsizlikni ta’minlashi bilan bog‘liq etnomadaniy qadriyatlar integratsiyasi muammolaridir. Ya’ni 

“begona” ommaviy muhojirlar oqimi, bu jamiyatlar etnomadaniy tuzilishi va ijtimoiy munosabatlar 
transformatsiyasi o‘zgarishlariga faol ta’sir o‘tkazmoqda. 

Buni tizimli ravishda davlat siyosati darajasida amalga oshirish (masalan, shahar yoki 
korxonalar rahbariyati tomonidan uyushtiriluvchi rasmiy tadbirlarda), norasmiy ravishda (mahalliy 
OAV bilan hamkorlikda migrantlar haqida ijobiy jamoatchilik fikrini shakllantirish) yaxshi natijalar 
beradi. Bunda siyosatchilar va mansabdor shaxslarning migratsiya va migrantlar haqidagi ijobiy 
fikrlarini ommalashtirish jamiyat ijtimoiy munosabatlarini barqarorlashtirishi, ya’ni ularni “barcha 
balolar uchun javobgar” bo‘lib qolishdan saqlashi mumkin [1]. 

Hozirgi globallashuv davrida turli sotsial birliklarning ijtimoiy munosabatlari tizimida 
konkret sotsial-madaniy muhitga adaptasiya va integrasiya masalalarining migrantlar hayoti bilan 
bog‘liq jihatlarini tahlil qilish uchun migrant talab dunyoning ijtimoiy, iqtisodiy, siyosiy, 
etnomadaniy manzarasidagi o‘zgarishlarni e’tiborga olish kerak. Shuningdek, O‘zbekiston uchun 
xorijiy davlatlarga ishlash uchun chiqib ketgan migrantlarni kelishi-ketishi, har xil jinoiy va 
eksterimistik guruhlarga qo‘shilib qolishi, ularning g‘arb madaniyatini olib kelishlari kabi tahdidlarni 
oldini olish borasida tegishli tadbirlarni amalga oshirish lozim bo‘ladi.  

METODOLOGIYA 
Maqolada tizimli tahlil, kontent tahlil, biografik va taqqoslama usullardan foydalanildi. 

Migratsion jarayonlar va migratsiya modelining etnomadaniy integratsiyasi mavzusida bir qator 
sotsiolog, psixolog va etnolog olimlar o‘zlarining ilmiy tadqiqot ishlarini olib borgan. Xususan, 
xorijiy olimlardan eronlik psixolog F.Moghaddam omnikulturalizm modelini ilgari suradi. Uning 
fikricha, “omnikulturalizmning pirovard maqsadi – inson tabiati umumiyligi va ustuvorligini anglash 
asosida, shunday jamiyat qurishki, unda odamlar, shuningdek guruh farqlarining yanada rivojlanish 
imkoniyatlari saqlanib qoladi” [2]. 

Tarixchi olimlar R.Kelli va V.Prashad tomonidan polikulturalizm modeli taklif qilingan. Bu 
yondashuvda turli etnos, irq madaniyatlarga mansub ijtimoiy-demografik guruhlarning o‘zaro tarixiy-
an’anaviy va hozirgi zamonaviy etnomadaniy aloqalariga urg‘u berilgan. Madaniyatlar bir-biriga 
bog‘lanmagan va o‘zgarmas deb hisoblaydigan essensialistik yondashuvdan farqli ravishda, bu 
qarash tarafdorlari etnik va irqiy guruhlarni o‘zaro kesishuvchi va ta’sirdagi madaniyatlar natijasi 
sifatida e’tirof etishadi [3]. 

Nemis olimi J.A.Berri esa, immigratsiya natijasida, migrantlarni qabul qiluvchi mamlakatda 
yashovchilar tarkibi, ular kelib chiqqan davlatlar bo‘yicha, lingvistik, etnik va konfessional 
mansubligi rang-barangligini kuchaytiradi. Chunki, transchegaraviy migratsion harakatda odamlar, 
odatda: tarixiy an’analari ildizlarini, milliy madaniyatining mental xususiyatlarini, vatani bilan 
aloqalarini yo‘qotmaydilar, ayni paytda, ular (ijobiy ma’noda yangi) “mutant” madaniyat 
elementlarini ijodiy o‘zlashtirishlari natijasida, yangi madaniy fenomenlar vujudga keladi. Ya’ni, 
turli madaniyat chegaralari va chorrahalarida etnomadaniy o‘xshashliklar diffuziyasi va gibridlashuvi 
amalga oshadi [4].  

Migrantlar moslashuvi – akkulturatsiyasi (ijtimoiylashuvi) masalasi dolzarbligi: migratsiya 
oqimlari ampletudasi, ko‘lami, intensivligi va boshqa xususiyatlari bilan bog‘liq bo‘lib, baholar 
muqobilligini belgilaydi. Ya’ni masalaning ikki tomonlaligiga e’tibor qaratgan tadqiqotchi 
Yu.V.Arutyunyan nafaqat “mehmonlar”ni, balki “mezbonlar”ni ham internatsional ruhda tarbiyalash 
masalasiga alohida e’tibor qaratib, mamlakatda faqat “mehmonlar”ni emas, balki “mezbonlar”ni ham 
internatsional ruhda tarbiyalab, ularning har ikkisini ham “o‘z millati”ga hurmat-ehtiromni 
mutlaqlashtirishdan chekinishga chaqirgan edi [4].  

Mahalliy olimlardan J.Ochilovning global texnogen sivilizatsiyaning shakllanishi va 
rivojlanish bosqichlarida ma’naviy-madaniy omillarning tarixiy merosga vorislik munosabati 
texnogen sivilizatsiya globallashuvi: 1) ijtimoiy-ruhiy muhit; 2) retrospektiv asos; 3) intellektual 
imkoniyat; institutsional tizimi kabi omillar va asoslar yordamida shakllanadi deb ta’kidlaydi [5].  

ASOSIY QISM 
Bugungi kunda dunyoning rivojlangan mamlakatlariga rivojlanmagan qoloq davlatlardan 

boruvchi migrantlar soni yil sayin ortib bormoqda. Migrantlarning davlatlarga borib istiqomat qilish 
soni jihatidan AQSh yetakchilik qilib, ushbu davlatda 50,6 mln muhojir yashaydi va ularning 11 

mln.dan ortig‘i noqonuniy (nolegal) migrant hisoblanadi. Undan keyingi o‘rinda Germaniya – 15,8 
mln kishi, Saudiya Arabistoni – 13,5 mln, Rossiya Federatsiyasi – 11,6 mln va Birlashgan Arab 
Amirliklarida – 11,1 mln migrant mavjud. Ushbu mamlakatlarga migrantlarning ko‘plab jalb etilish 
sabablari sifatida quyidagilarni ta’kidlash mumkin: iqtisodiyotining rivojlanganligi, ish haqining 
yuqoriligi, bandlik imkoniyatlarining mavjudligi (ish topish osonligi), o‘zini namoyon etish 
imkoniyati, yuqori turmush  darajasi va h.k. 

O‘zbekistondan xorijiy davlatlarga ishlash uchun chiqib ketgan migrantlar soni 2024-yil 
dekabr oyi holatiga ko‘ra, 2 mln 346 ming nafarni tashkil etadi [6]. 2025-yilda transchegaraviy pul 
o‘tkazmalari hajmi rekord darajadagi 18,9 milliard dollarni ko‘rsatmoqda. Bu ko‘rsatkich 2024-yilga 
nisbatan 27,2 foizga (4,1 mlrd dollarga) ko‘pdir. Joriy 2026 yilning birinchi yarim yilligi (yanvar–
iyun) uchun ham yangi ma’lumotlar mavjud: 

Yarim yillik ko‘rsatkich: 2026-yilning dastlabki 6 oyida xorijdan O‘zbekistonga 9,3 milliard 
dollar pul o‘tkazmalari kelib tushdi. Bu o‘tgan yilning mos davriga nisbatan 13 foizlik o‘sishni 
ko‘rsatmoqda. [7]. 

Migratsiya tabiiy-ijtimoiy jarayon bo‘lib, shaharlarning sanoat markazlari sifatidagi roli ham 
oshib borishi barobarida uy joylarga bo‘lgan talab darajasi ham kuzatilmoqda  

Migratsiya jarayonlarining etnomadaniy integratsiyasi sotsio-madaniy hususiyatlari, o‘zaro 
aloqasi va ularning ijtimoiy-iqtisodiy ta’sirlarini o‘rganishda, turli mamlakatlarda yoki mintaqalarda 
migratsiya va integratsiya modellarini taqqoslash asosida o‘rganildi. Shu bilan bir qatorda 
integratsiyaning turli usullari va jarayonlari orasidagi farqlar va o‘xshashliklar aniqlandi. 
Migratsiyaning strukturaviy modellarini: ko‘pincha, iqtisodiy-ijtimoiy, siyosiy va sotsiologik 
ta’sirida amalga oshishini inobatga olgan holda, bu modellarda migratsiyaning sabablari va oqibatlari, 
ayniqsa, yangi jamiyatga kirishish va integratsiya jarayonlarini hamda statistik, sotsiologik va 
psixologik tahlillar asosida ko‘rib chiqildi. 

Immigratsiya natijasida, migrantlarni qabul qiluvchi mamlakatda yashovchilar tarkibi, ular 
kelib chiqqan davlatlar bo‘yicha, lingvistik, etnik va konfessional mansubligi rang-barangligini 
kuchaytiradi. Chunki, transchegaraviy migratsion harakatda odamlar, odatda: tarixiy an’analari 
ildizlarini, milliy madaniyatining mental xususiyatlarini, vatani bilan aloqalarini yo‘qotmaydilar, ayni 
paytda, ular (ijobiy ma’noda yangi) “transmutant” madaniyat elementlarini ijodiy o‘zlashtirishlari 
natijasida, yangi madaniy fenomenlar vujudga keladi. Ya’ni, turli madaniyat chegaralari va 
chorrahalarida etnomadaniy o‘xshashliklar diffuziyasi va gibridlashuvi amalga oshadi [8]. 

Natijada, yangi transmadaniy, etnomadaniy fenomen shakllanadi. O‘zining bu ijtimoiy 
birliklarga mansubligini anglagan migrantlar ongidagi stereotiplar, kundalik amaliy faoliyatidagi 
xatti-harakatlar, ularning muayyan sotsial voqelikni “ko‘rish prizmasi”ga va “sektoriga” mos 
ravishda o‘zgaradi. 

Migrantlar etnomadaniy farqlarida “konflikt potensiali” mavjud bo‘ladi. Bunda “etnomadaniy 
adekvatlik” elementlaridagi farqlar transformatsiyasi, o‘zaro bog‘liq ikki bosqichdan iborat bo‘lib: 

birinchi bosqichda – mobilizatsiya resurslari, vositalari va usullarining jamiyat etnomadaniy 
manzarasiga ta’siri, ma’naviy-madaniy qadriyatlar integratsiyasi va multikulturizm shakllanishiga 
olib keladi.  

ikkinchi bosqichida – ularning integratsiyalashuv va diffrensallashuv tendensiyalari 
etnomadaniyatning gibrid, “mutant” turlarini shakllantirishi “ommaviy madaniyat” 
transformatsiyasini namoyon qilmoqda. 

Hozirgi paytda migrantlarni qabul qilgan jamiyatlarda, ularning migratsion muhitga 
moslashuv jarayonini tashkil qilish va boshqarishga oid muqobil integratsiyaviy va multikulturalistik 
modellar ishlab chiqilgan.  

Birinchi – migrantlarning qabul qiluvchi mamlakatlar an’anaviy turmush tarzini, amaliy xatti-
harakat norma va qoidalari, ma’naviy-madaniy qadriyatlarini qabul qilishi orqali “singib ketishi”ni 
bildiradi. 

Ikkinchi – turli etnomadaniy guruhlarning yagona ma’muriy-siyosiy hudud doirasida 
birgalikdagi faoliyatini ko‘zda tutadi. Ammo G‘arb davlatlarining migrantlar moslashuvini tashkil 
qilish strategiyasiga oid amaliy tajribasi o‘zining noqobilligini ko‘rsatdi. Ya’ni migrantlarni qabul 

qiluvchi davlatlarni avtonomlashuv va anklavlashuvga olib keldi. Umuman, migrantlarning qabul 
qiluvchi davlatlar xatti-harakat axloqiy normalariga, stereotiplariga moslashmasligi, aksincha 
begonalashuvi, nizoli vaziyatlarni vujudga keltiradi. 

Migrantlarning yangi muhitga sotsial-madaniy adaptasiyasi va yangi etnomadaniy muhitga 
integrasiyasi muvaffaqiyatli bo‘lsa ham, bu ularning qabul qilayotgan mamlakat madaniyatining 
barcha norma va elementlarini istisnosiz qabul qilishini bildirmaydi. Markaziy Osiyolik, shu 
jumladan, o‘zbekistonlik migrantlar o‘zlari borgan davlat (masalan, Rossiya Federasiyasi) aholisidan 
diniy-konfessional, psixologik-ruhiy, tili, ma’naviy madaniyati va boshqa belgilari bilan ajralib 
turishadi. 

Begona, noan’anaviy etnik va madaniy muhitga tushgan migrantlar, bu sotsial muhitda o‘zini 
tutishning muayyan: assimilyatsiya, integratsiya, segregatsiya va marginalizatsiya modellarini (yoki, 
ularning ma’lum kombinatsiyalarini) qabul qilishlari mumkin. Birinchi ikki model migrantlarni qabul 
qiluvchi jamiyat bilan konstruktiv o‘zaro aloqalar tarkib topishini ko‘zda tutadi. Ya’ni bunda 
migrantlar milliy o‘ziga xosligini yo‘qotib, ularga to‘liq qo‘shilib ketadi (assimilyatsiyalashib) yoki 
o‘z milliy-metal xususiyatlarining ayrim jihatlarini saqlab qolgan holda, unga “singib” 
(integratsiyalashib) ketadi. 

Britaniya sotsiologik markazi axborotiga ko‘ra, migrantlar tomonidan ham (ayollarga 
zo‘ravonlik, o‘g‘riliklar va h.k.), mahalliy aholi tomonidan ham (migrantlarni vaqtincha saqlash 
joylarini yoqish, qochoqlarga hujumlar) jinoyatlar oshmoqda [9]. 

Shuningdek, Chexiya, Vengriya va Latviya davlatlarida migrantlarning solishtirma miqdori 
YeIning boshqa mamlakatlaridan nisbatan kamroq bo‘lgani sababli, ular bilan kam aloqaga 
kirishiladi. Aynan shu mamlakatlardan boshqa davlatlarda so‘rovda ishtirok etgan respondentlar 
inson millati, u bilan qarindoshlik va boshqa etnomadaniy munosabatlarni o‘rnatishda, ular uchun 
ahamiyati yo‘qligini ko‘rsatishgan. Ya’ni migratsiyaviy oqimning ko‘payishi etnomadaniy tolerantlik 
oshishiga olib kelganini ko‘rsatmoqda. 

Hozirgi paytda turli tuman madaniy geterogen sotsiumlar destabilizatsiyasi (barqarorligini 
izdan chiqishi) va tarqoqlashuvida dezintegrativ omil sifatida namoyon bo‘lmoqda. Bu jarayonlar 
o‘zi bilganicha qo‘yib yuborilsa, ular jamiyatni parokandalikka olib kelishi mumkin. Turli usul-
vositalar bilan madaniyatlararo ziddiyatlarni bartaraf qilishda, bo‘linib ketgan (hatto, ziddiyatli) 
jamoalarni konsolidatsiyaga olib kelish imkoniyat potensiali mavjud bo‘ladi. 

O‘zaro etnik munosabatlarni yaxshilashda migrantlarning mahalliy muhitga moslashish istagi 
muhim ahamiyatga ega. ESS tadqiqotiga muvofiq, etnik hamjamoa vakillarining 71 foizi, ularni qabul 
qilgan mamlakat qoidalari va turmush tarzini qabul qilishga tayyorligini, faqat ularning 9 foizi, bu 
muhim ahamiyatga emas, deb aytishgan. Aynan bu ko‘rsatgichlar musulmonlar orasida, tegishli 
ravishda 59 % va 14 %ni tashkil etgan, ya’ni ularda integratsiyalashish maqsadi, nisbatan yuqori emas. 
Yevropada etnik kamchilikni tashkil etuvchi migrantlarning 82% ularni qabul qilgan davlatga 
mansub bo‘lish hissi balandligini ko‘rsatishgan [10]. 

Shuni ta’kidlash kerakki, aholining sotsial mobillik amplitudasi parametri va 
paradigmalaridagi o‘zgarishlarni vujudga keltiruvchi ob’ektiv shart-sharoit va sub’ektiv omillar 
tizimini kompleks-tizimli tahlil qilishni hamda sotsial mobillikning o‘ziga xos ko‘rinishi – migratsiya 
shakl hamda yo‘nalishlarini tadqiq etib, uning nazariy-konseptual, amaliy-praksiologik jihatlarini 
aniqlashning metodologik asoslarini ishlab chiqish zaruriyati va ahamiyati tobora oshib bormoqda. 
Aksariyat holatlarda, migratsiya hodisasining optimalligi, ratsionalligi haqidagi nazariyalar, 
ta’limotlarning mohiyati, mazmuni, shakli va amalga oshirish imkoniyatlari abstraktligiga ko‘ra, 
utopik xarakterga ega bo‘lib qolmoqda. Shunga qaramasdan, mumtoz fanlar tarixi ilmiy 
xulosalarining zamonaviy neoklassik ta’limotlarga asos bo‘lish tamoyiliga ko‘ra, hozirgi davrda 
jahon ilmiy hamjamiyatida nisbatan ustuvor mavqega erishgan sotsiologik nazariya va konsepsiyalar 
ularning migratsiya jarayonlarining mohiyatini tizimli ochib berishi bilan ahamiyatlidir. 

Shunday qilib, migrantlarning etno-madaniy guruhni assimilyatsiya qilishi uzoq, ko‘p 
bosqichli, ziddiyatli ijtimoiy, siyosiy va madaniy jarayondir. Bunda migrantlar diasporalari boshqa 
mamlakatlar madaniyati bilan to‘liq assimilyatsiyalashib ketishga imkon bermaydi. Shuning uchun 
ham, bir tomondan xorijiy mamlakatlardagi elchixonalarimizning migrantlar o‘rtasida doimiy 

ravishda olib borish kerak bo‘lgan madaniy ishlar, birinchi navbatda, o‘zbek san’atkorlarning 
konsertlarini muntazam tashkil etish, rassom va boshqa san’tkorlar ko‘rgazmalarini o‘tkazish 
ishlarini muntazzam olib borishlari kerakligini, ikkinchi tomondan, migrantlar o‘rtasida 
madaniyatlararo dialogni kengaytirish, turli milliy madaniyatlar tolerantligini, sivilizatsiya kelajagiga 
daxldorlik hissini vujudga keltirish ishlarini amalga oshirishda “xalq diplomatiyasi”dan foydalanish 
yaxshi natija beradi. O‘zbekistonda – milliy-madaniy markazlar, ta’limning bir necha tilda 
olib borilishi, OAV, TV, radioda ko‘p tilli eshittirishlar tashkil etilishi, bayramlar, festivallar, xalq 
sayllarini tashkil etish tajribalar buning ijobiy natijalarini ko‘rsatmoqda. 

Ommaviy migratsiya natijasida etnomadaniy rang-baranglikning “salbiy oqibatlari” 
migrantlarni qabul qiluvchi mamlakatlarda, ularni ishga joylashtirish, yangi etnomadaniy muhitga 
moslashtirish, ba’zan etnomadaniy munosabatlarini integratsiyalashtirish jarayonida vujudga kelgan 
ziddiyatlarni bartaraf etish usullari va vositalari noqobilligiga borib taqaladi. 

Migrant hamjamoalarni identifikatsiyalashtiruvchi jihatlar, madaniy o‘ziga xoslik turg‘unligi, 
assimilyatsiya jarayonlarining uzoq muddatga (ba’zan, bir necha avlodlar tarixiga) cho‘zilishi, qabul 
qiluvchi mamlakatdagi “ksenoirqchilik” mavjudligi va boshqa sabablar, mahalliy aholi tomonidan 
etnik kamchilikni tashkil qilgan migrantlarni o‘ziga “singdirib yuborish”ga to‘sqinlik qiladi. 
Xususan, Fransiya, Shveysariya, Belgiya, Avstriya davlatlarida nisbatan ko‘proq bo‘lgan musulmon 
migrantlari bilan integratsiyalashuv siyosatda assimilyatsiyaviy yondashuvning 
muvaffaqiyatsizliklariga, aynan shu sabablar katta rol o‘ynamoqda. 

Albatta bu o‘zgarishlarni, xususan: ijtimoiy munosabatlar “sifati” va tabiatini – sotsiologlar 
va antropologlar; migrantlar ruhiy his-tuyg‘u, kechinmalarini – psixologlar; muayyan hududda 
migrantlar populyatsiyasi keksayishi yoki yosharishini – gerontologlar va demograflar; etnik 
strukturasini – etnologlar o‘rganadilar. 

Bu jarayonni yaqqolroq tasavvur etish uchun “akkulturatsiya” hodisasining mazmun-
mohiyatini tushunib olish zarur. Akkulturatsiya – (lot. acculturare - «-ga, sari, qarab, yaqinlashish» + 
cultura «ta’lim, ma’rifat, ishlov berish») – turli ijtimoiy va madaniy tizimga oid madaniyatlarning 
o‘zaro ta’sir jarayoni (ya’ni, ularning moddiy va ma’naviy xususiyatlari almashinuvi)ni ifodalovchi 
atamadir). 

“Akkulturatsiya” atamasini amerikalik harbiy arbob, sayohatchi, geograf, hindular haqida 
qimmatli etnografik materiallar to‘plagan, AQSh miliy fanlar akademiyasining a’zosi Jon Uesli 
Pauell (1834-1902) 1880 yilda AQSh Etnologiya byurosida qilgan hisobotida, ilk bor ishlatgan. Pauell 
bu atamani turli madaniyatlar o‘rtasidagi uzoq muddatli aloqa jarayonida madaniy almashinuv 
natijasida inson ongida vujudga keladigan psixologik o‘zgarishlar, deb ta’riflagan edi. Pauell 
madaniy elementlar almashishi orqali, ularning har birida o‘ziga xos etnomadaniyat koloriti saqlanib 
qolishini ta’kidlaydi. 

Umuman, bu tushuncha tor ma’noda Shimoliy Amerika hindu qabilalaridagi madaniy 
o‘zgarishlar jarayoni va yevropalik kolonizatorlar madaniyati ta’sirida ulardagi assimilyatsiya 
hodisanini tushuntirishda qo‘llanila boshlandi. 1932- yili nemis etnologi Rixard Turnvald bu iborani 
ilmiy ishining nomida ham ishlatgan va ommalashtirgan [11]. 1935- yili Redfild, Linton va 
Xerskovis akkulturatsiya jarayonini o‘rganishning namunaviy modelini ishlab chiqdilar. Dastlabki 
madaniy modeli o‘zgarishga uchrayotgan resipient (migrantlarni qabul qilayotgan) guruh hamda o‘z 
madaniy xususiyatlarini berayotgan donor-guruhining farqlarini tahlil qilish belgilari ishlab chiqildi. 
Bu G‘arb “industrial madaniyati” bilan o‘zaro to‘qnashuvda nisbatan katta bo‘lmagan migrantlar etnik 
guruhlaridagi madaniy o‘zgarishlarni empirik tadqiq etish uchun qulay edi. Unda resipient guruhning 
o‘zaro madaniy kontaktda namoyon bo‘luvchi uch xil reaksiyasi turkumlashtirilgan, ya’ni: 

 “qabul qilish” – (amaldagi “an’anaviy” model o‘rniga donor guruhi madaniy 
modelining to‘liq qabul qilinishi); 

 “adaptatsiya-moslashish” – (donor guruhi madaniy modeli ta’sirida “an’anaviy” 
modelning qisman o‘zgarishi); 

 “reaksiya” – (an’anaviy modelni o‘zgarishsiz saqlab qolish uchun donor guruhi madaniy 
modelini rad etish) xususiyatlari ko‘rsatilgan. 

O‘tgan asrning 50-yillarigacha akkulturatsiya hodisasini o‘rganishda G‘arb “postindustrial 
madaniyati” ta’sirida boshqa madaniyatlar o‘zgarishlarini tadqiq etish ustuvor bo‘lgan. Xususan, 
o‘tgan asrning 50-60-yillaridan boshlab, g‘arbiy bo‘lmagan, alohida mintaqa madaniyatlari 
tarkibidagi o‘zgarishlariga e’tibor qaratilib, ularning transformatsiyasi tendensiyasini o‘rganishning 
yangi bosqichi boshlandi (masalan, ispanlashuv, xitoylashuv, yaponlashuv va h.k.). 

Mavzu doirasida konkretlashtirib aytganda, akkulturatsiya – bir ijtimoiy guruh etnomadaniy 
qadriyatlarining boshqasi tomonidan o‘zlashtirilish jarayonidir. Akkulturatsiya turli milliy 
madaniyatlarning migratsiya natijasida o‘zaro ta’siri jarayoni bo‘lib, uning natijasida 
madaniyatlarning har birida strukturaviy elementlar o‘zgarishi sodir bo‘ladi. Real hayotda bu 
jarayonni muayyan hududda ustuvor madaniyat elementlarning ushbu hudud uchun “begona” va 
resipient (lotin tilida – recipientis – oluvchi, qabul qiluvchi) madaniyat elementlariga ta’sir etib, 
ularni o‘zgartirishi, deb tushunish kerak. 

Migrantlar akkulturatsiyasi masalasi, hozirgi adabiyotlarda ularni qabul qiluvchi jamiyat 
nuqtai nazaridan boshqa etnomadaniy ijtimoiy gruhlarga mansub migrantlarni qabul qiluvchi 
mamlakat madaniyatiga integratsiyalashuviga oid hodisa sifatida o‘rganilmoqda. Bunda o‘zaro ta’sir 
qilayotgan turli ijtimoiy va madaniy tizimga mansub migrantlar, ularni qabul qilgan jamiyatdan u yoki 
bu darajada madaniy xususiyatlarni qabul qilib oladi va ularga o‘z xususiyatlarini transformatsiya 
qiladi. Bunda qabul qiluvchi tomonning madaniy xususiyatlari dominant ta’sir imkoniyatiga ega 
bo‘ladi. Migrantlar madaniy xususiyatlarining dominant guruhga ta’siri kuchsiz bo‘ladi. Lekin, 
dunyoda boshqa madaniyatlar ta’sirini his etmagan hech qanday inson yo‘q. 

Bu masalaga migratsiya fenomeni nuqtai nazardan qaraydigan bo‘lsak, migrantlarni qabul 
qiluvchi mamlakat madaniyati “muhojirlar” ijtimoiy xatti-harakatiga, madaniy qiyofasiga kuchli 
ta’sir ko‘rsatadi. Ular, tabiiy ravishda, yangi ijtimoiy sharoitlarga, madaniy muhitga moslashishga 
intiladi. Moslashuv jarayoni ikki tomonlama xarakter kasb etadi, ya’ni bunda nafaqat muhojirlar 
madaniyati, balki ularni qabul qiluvchi davlat milliy madaniyati ham, o‘zining dastlabki 
xarakteristikasini o‘zgartiradi. Aynan shu ta’sir jarayoni akkulturatsiya hodisasida o‘z ifodasini 
topadi. 

Ba’zi adabiyotlarda nisbatan kichik millatlarga mansub migrantlar madaniyatining dominant 
(titul millat) madaniyati tomonidan siqib chiqarilishi, ziddiyatsiz madaniy transformatsiya jarayoni, 
ya’ni oddiy assimilyatsiya hodisasi sifatida talqin etiladi. Ammo, assimilyatsiya va akkulturatsiya bir 
mazmunga ega emas. Assimilyatsiya – boshqa madaniyatga oid inson yoki guruhning dominant guruh 
muhitiga to‘liq singib ketishini bildirsa, akkulturatsiya – yangi ijtimoiy muhitga moslashuvning turli 
muqobil variantlari borligini ko‘zda tutadi. 

Migrantlar akkulturatsiya jarayoni ishtirokchilari nuqtai nazaridan (asosan, ularning 
manfaatlari kontekstida) qaralganda: ijobiy va salbiy, qarama qarshi qutbli hodisalar namoyon 
bo‘ladi. Ya’ni ijobiy akkulturatsiya migrantlarni qabul qiluvchi jamiyatlarning qabul qilinuvchilar 
an’anaviy ma’naviy-axloqiy normalarini, xatti-harakat namunalarini va boshqa madaniy 
xususiyatlarini o‘zlashtirish bo‘lib, ularni har ikki tomon ijobiy baholaydi. Aksincha, migrantlarni 
qabul qiluvchilar va qabul qilinuvchilar tomonidan negativ baholanuvchi xatti-harakat namunalari va 
boshqa madaniy xususiyatlar salbiy akkulturatsiyani ifodalaydi. 

O‘z xatti-harakatlarida ijobiy akkulturatsiya belgilarini namoyon etuvchi migrantlar, qabul 
qiluvchi jamiyat vakillari nuqtai nazarida: “begona”larga nisbatan “o‘zimizniki”larga yaqin 
hisoblanadi. Bunda mahalliy (titul) millat tilida erkin gapirish ijobiy akkulturatsiyaning muhim 
ko‘rsatkichi hisoblanadi. Bu baho, aslida, sub’ektiv bo‘lib, uning migrantlar: sotsial mavqei, 
migratsiya tipi va xarakteri (mehnat, o‘qish, turistik va boshqa yo‘nalishlari), madaniyatlar o‘rtasidagi 
“identiklik distansiyasi”, ular joylashgan manzillarga xos (qishloq, kichik yoki katta shahar) 
individual mezonlari ham mavjud. 

Migrantlar moslashuvi – akkulturatsiyasi (ijtimoiylashuvi) masalasi dolzarbligi: migratsiya 
oqimlari ampletudasi, ko‘lami, intensivligi va boshqa xususiyatlari bilan bog‘liq bo‘lib, baholar 
muqobilligini belgilaydi.  

XX asr o‘rtalaridan boshlab akkulturatsiyaga resipient guruhning migrantlar bilan 
etnomadaniy aloqalarini mustahkamlashning strategik vazifasi sifatida qarala boshlandi. Bunda 

ustuvor guruh etnomadaniy qadriyatlariga assimilyatsiyalashuvda migrantlarning resipient guruh 
bilan o‘zaro ta’sirda o‘zini himoya qilishi, har ikki etnomadaniyat (bikultural) o‘zgarishini bir-biridan 
farqlash kerak. Shuning uchun o‘z vaqtida Dj.Berri akkulturatsiyaning: assimilyatsiya, separatsiya, 
integratsiya va marginalizatsiya kabi asosiy strategigik yo‘nalishlarini bir-biridan ajratish taklifi, 
ularning funksional ahamiyatini konkretlashtirdi. 

Bu muammolar, yuqorida ta’kidlanganidek, akkulturatsiyaning to‘rt asosiy strategiyasida 
o‘ziga xos yechimini topishi mumkin, ya’ni: 

Assimilyatsiya – akkulturatsiyaning bir ko‘rinishi bo‘lib, unda muayyan hudud va ijtimoiy 
gruhlarga begona bo‘lgan etnomadaniyatga mansub inson yoki sotsial qatlamning begona, ammo 
hududda dominant titul millat madaniyati norma va qadriyatlarini to‘liq qabul qilib oladi hamda o‘z 
madaniyati norma va qadriyatlari ustuvorligidan voz kechadi. 

Separatsiya – jarayonida resipient guruhning tarixiy shakllangan etnomadaniy qadriyatlarini 
saqlab qolish uchun dominant mavqega, maqomga davogar ijtimoiy guruhlarning qadriyatlarini inkor 
qiladi va undan ajralib turishni (izolyatsiyani) afzal ko‘radi, lekin simbiozga, assimilyatsiyaga 
moyillik potensialini saqlab qoladi. 

Integratsiya – konkret inson yoki ijtimoiy guruh etnomadaniyati yangi madaniyat bilan 
uyg‘unlashib, muayyan identiklikka erishsa ham, har ikki etnomadaniyatning individualligini saqlab 
qoladi va. ularning o‘zaro moslashuvi jarayonida donor hamda resipient guruhlar etnomadaniyatlari 
integratsiyasi ixtiyoriy amalga oshiriladi. 

Marginalizatsiya – hodisasida muayyan ijtimoiy guruh an’anaviy madaniyati, milliy 
identikligini yo‘qotadi, chunki begona resipient etnomadaniyatga moslashmay, milliy o‘zligidan 
begonalashuvi dominant madaniyat tomonidan diskriminatsiya, segregatsiyaga uchrashi yangi milliy 
(identiklikka) erishishga qiziqishni so‘ndiradi. 

Akkulturatsiya mohiyati, mazmuni va shakllari madaniyatlar “etnik identikligi” va “etnik 
tolerantligi”ning o‘zaro nisbatiga, ijobiylik xarakteriga bog‘liq bo‘ladi. Integratsiya jarayonida ijobiy 
etnik identiklik va ijobiy etnik tolerantlik o‘zaro bog‘lanadi. Assimilyatsiyada – “salbiy” etnik 
identiklik va etnik tolerantlik; separatsiyada – ijobiy etnik identiklik va intolerantlik (o‘z etnik 
madaniyatini mutlaqlashtirgan holda boshqa etnik madaniyatlarga salbiy munosabat); 
marginalizatsiyada – salbiy etnik identiklik va intolerantlikning o‘zaro birligi namoyon bo‘ladi.  

Akkulturatsiya jarayoniga turli etnik gruh migrantlarini qabul qilayotgan: fan, texnika, 
texnologiya, intellektual salohiyat sohalarida ustuvor mavqega ega axborotlashgan jamiyatlar 
pozitsiyasidan nazar tashlanganda, uning boshqacha mazmun va shaklga eganligini ko‘ramiz. Ya’ni, 
bunda: assimilyatsiya – “erituvchi qozon”; separatsiya – segregatsiya; marginalizatsiya – shaxs yoki 
guruhning umumiy jarayondan ajralib qolishi, chiqarilishi, “anklavlashishi” sifatida namoyon 
bo‘ladi. Integratsiyaga esa, multikulturalizm strategiyasi mos keladi. 

XULOSA  
Migratsiya jarayonining: global transnatsionalizm, etnomadaniy qadriyatlar integratsiyasi va 

multikulturizm shakllanishiga ta’siri haqidagi muqobil qarashlarini umumlashtirib aytganda, bu 
jarayon: 

birinchidan, ma’muriy-hududiy, etnomadaniy chegara bilmaydigan yangi, nisbatan universal 
ijtimoiy munosabalar tizimini va uning strukturaviy elementlarini funksional integratsiyalashtirish va 
takomillashtirish imkoniyatlarini yaratadi; 

ikkinchidan, migrantlar sotsial mobilligini kuchaytirib, ularning shaxsini, professional sifat 
darajasini, etnomadaniy munosabatlarida sotsial maqomini, mavqeini, milliy idetikligini aniqlovchi 
va baholovchi mezonlarni konkretlashtiradi; 

uchinchidan, migrantlar etnomadaniyatining yangi sotsial voqelikka moslashgan, 
modernizatsiyalashgan, integratsiyalashgan milliy madaniyatlar va sub’ektiv omillar tizimining 
faolligi, ularning o‘aro korrelyatsion aloqadorigini taqozo qiladi; 

to‘rtinchidan, migrantlar global ijtimoiy, iqtisodiy, siyosiy, madaniy jarayonlarga, 
mamlakatlar migratsiya siyosatiga “distansion” ta’sir o‘tkazib, ularni qabul qiluvchi davlatlar 
etnomadaniy qadriyatlari bilan, subordinatsion munosabatda bo‘ladi; 

beshinchidan, davlatlarning migrantlar manzillari, turmush tarzi va ijtimoiy ongini 
o‘zgartirishiga kompleks-sistemali ta’sirida nazariy-metodologik asoslari va xalqaro hamkorlik 
munosabatlari mukammalligi, ularning samaradorligini ta’minlaydi. 

